
				এই পাতাটির মুদ্রণ সংশোধন করা প্রয়োজন। 
- 3 রামায়ণ ।
আমি ফলমূলাহারী, বনের বানর এবং একান্তই নির্দোষ । আমি তোমার সহিত যুদ্ধ করি নাই, অন্যের উপর ক্রুদ্ধ হইয়াছিলাম, সুতরাং তুমি কি কারণে আমাকে বধ করিলে ? তুমি রাজপুত্র প্রিয়দর্শন ও সুবিখ্যাত, তোমার অঙ্গে ধৰ্ম্মচিহ্নও দেখিতেছি ; কিন্তু কোন ব্যক্তি ক্ষত্ৰিয়কুলে উৎপন্ন জ্ঞানী ও শংসয়শূন্য হইয়া, ধৰ্ম্মচিহ্ন ধারণ পূর্বক এইরূপ ক্ররাচরণ করিয়া থাকে ঃ শুনিয়াছি, তুমি সৎবংশীয় ও ধাৰ্ম্মিক, কিন্তু বুঝিলাম, তোমা অপেক্ষ অসাধু আর নাই । বল, তুমি কি কারণে সাধুর বেশে বিচরণ করিতেছ? নৃপতির সাম দান প্রভৃতি অনেক গুলি গুণ থাকে, কিন্তু তোমাতে তাহার কিছুই নাই ।
আমরা বানর, বনে বনে ভ্রমণ ও ফল মূল ভক্ষণ করা আমাদের স্বভাব, কিন্তু তুমি পুৰুষ হইয়া কি কারণে আমাকে বিনাশ করিলে ? ভূমি ও স্বর্ণ রৌপ্য প্রভৃতি লোভনীয় পদার্থই বধ করিবার হেতু, কিন্তু আমাদিগের বন্য ফলমূলে কিরূপে তোমার লোভ সম্ভাবিতে পারে ? নীতি, বিনয়, নিগ্রহ ও অনুগ্রহ বিষয়ে রাজার অসঙ্কোচ ব্যবহার আবশ্যক, স্বেচ্ছাচার তাহার কর্তব্য নছে । কিন্তু রাম ! তুমি উচ্ছৃঙ্খল, অব্যবস্থিত, উগ্র এবং রাজকাৰ্য্যে নিতান্তই অনুদার; তোমার নিকট ধর্মের গৌরব নাই, তুমি অর্থকেও তুচ্ছ কর, এবং কামপরতন্ত্র হইয়া ইন্দ্রিয় দ্বারা নিরন্তর আকৃষ্ট হইতেছ। এক্ষণে বল দেখি, তুমি আমায় বিনা

